
Kerjaya Prospek berpeluang raih tambahan kontrak
RM500 juta menjelang akhir 2026 menerusi projek
tenaga, pusat data - Penganalisis

GROUP BHD.

KUALA LUMPUR 23 Okt - Kerjaya Prospek Group Bhd berpeluang memperoleh tambahan kontrak baharu
bernilai kira-kira RM500 juta sebelum akhir 2026, disokong peluang dalam sektor infrastruktur tenaga, pusat
data dan kejuruteraan susulan kejayaan meraih kontrak pencawang elektrik TNB bernilai RM142 juta,
menurut penganalisis

Perkembangan itu mendorong RHB Research menaikkan sasaran kontrak baharu Kerjaya Prospek bagi tahun
kewangan 2026 kepada RM4 bilion daripada RM3.4 bilion sebelum ini, manakala MBSB Research menyemak
naik sasarannya kepada RM3.8 bilion daripada RM3.7 bilion.

Kedua-dua firma penyelidikan itu mengekalkan saranan ‘Beli’ terhadap saham syarikat pembinaan
berkenaan, mencerminkan keyakinan terhadap prospek perolehan kontrak dan keterlihatan pendapatannya
dalam tempoh beberapa tahun akan datang.

Kontrak TNB tingkatkan buku tempahan

Kontrak baharu itu diperoleh menerusi konsortium bersama Jati Tinggi Holding Bhd dan Betapac Bhd bagi
pembinaan pencawang suis bertebat gas (GIS) Paka di Terengganu, yang melibatkan sistem voltan
500/275/132/33/11 kilovolt.

Keseluruhan kontrak konsortium bernilai RM568.2 juta, dengan Kerjaya Prospek memegang 25%
kepentingan bersamaan RM142 juta. Projek itu dijadualkan siap dalam tempoh 24 bulan dari tarikh mula
pembinaan.

MBSB Research menganggarkan kontrak berkenaan meningkatkan buku tempahan Kerjaya Prospek
daripada RM5.9 bilion kepada RM6 bilion sebelum mengambil kira kerja yang telah dilaksanakan. Jumlah itu
memberikan keterlihatan pendapatan untuk kira-kira tiga tahun.

Kontrak berkenaan turut memperluas pendedahan syarikat kepada kerja infrastruktur tenaga, selain
perniagaan teras pembinaan bangunan. MBSB Research menyatakan pelanggan luar kini menyumbang
60.7% daripada kontrak baharu yang diperoleh setakat tahun kewangan 2026.

Peluang kontrak baharu masih terbuka

RHB Research menganggarkan Kerjaya Prospek boleh memperoleh kira-kira RM500 juta lagi dalam kontrak
baharu sebelum akhir 2026, termasuk kerja pembangunan Mezon\@Park Enclave milik Aspen Group di Batu
Kawan yang dianggarkan bernilai RM200 juta hingga RM400 juta.

Satu lagi peluang ialah pembangunan Plot 16A-1 di Pulau Andaman oleh Eastern & Oriental Bhd, yang
mempunyai nilai pembangunan kasar RM680 juta. Kerjaya Prospek dianggarkan berpeluang memperoleh
kerja bernilai RM272 juta daripada projek itu.

RHB Research turut melihat kemungkinan penglibatan Kerjaya Prospek dalam pakej kedua projek Transit
Aliran Ringan (LRT) Pulau Pinang, yang dianggarkan bernilai RM4 bilion, sebagai antara perkembangan yang
boleh menarik perhatian pelabur.

Sementara itu, MBSB Research menjangkakan Kerjaya Prospek mungkin memperoleh kontrak dalaman
bernilai RM300 juta daripada pembangunan Batu Kawan. Jika berjaya, jumlah kontrak baharu syarikat itu
bagi 2026 boleh meningkat kepada RM3.84 bilion.

Harga sasaran dinaikkan

Susulan prospek kontrak baharu itu, RHB Research menaikkan harga sasaran Kerjaya Prospek kepada
RM4.02 sesaham daripada RM3.87, berdasarkan kaedah penilaian jumlah bahagian (SOP) yang turut
mengambil kira premium alam sekitar, sosial dan tadbir urus (ESG) sebanyak 2%.

Pada harga saham RM3.30 ketika laporan diterbitkan, sasaran baharu itu mencerminkan potensi kenaikan
kira-kira 22%, tidak termasuk dividen. RHB Research turut menaikkan anggaran pendapatan bagi tahun
kewangan 2026, 2027 dan 2028 masing-masing sebanyak 1%, 3% dan 5%.

MBSB Research pula mengekalkan harga sasaran RM3.98 sesaham, berdasarkan gandaan harga kepada
pendapatan (PER) 16.3 kali bagi tahun kewangan 2027. Firma itu menjangkakan pulangan keseluruhan
sebanyak 25.1%, merangkumi potensi kenaikan harga saham 20.6% dan hasil dividen 4.5%.

Bagaimanapun, RHB Research mengingatkan bahawa kelembapan berpanjangan dalam pasaran hartanah,
peningkatan kos pembinaan dan persaingan merupakan antara risiko yang boleh menjejaskan prestasi
Kerjaya Prospek. - DagangNews.com

